
Inatsisartut isummerfigisassaattut siunnersuut, Naalakkersuisut 

peqquneqassasut nalunaarusiussasut, meeqqat atuarfianni immikkut 

atuartitsinermi klassini atuartut qassit, meeqqat atuarfianni 

ingerlariaataasinnaasumik inaarutaasumik misilitsinnissamut 

innersuunneqartarnerannik takutitsisumik. 

(Inatsisartunut ilaasortaq Nivi Olsen, Demokraatit) 

Meeqqat immikkut atuartinneqartut qassit meeqqat atuarfianni inaarutaasumik 

misilitsinngitsoortarnerannik takussutissiamik Naalakkersuisut 

nalunaarusiornissaannik Inatsisartunut ilaasortap Nivi Olsenip siunnersuutaa 

Inuit Ataqatigiinnit taperserparput. 

Naalakkersuisut akissutaasigut erserpoq taama nalunaarusiorneq 

paasissutissanik iluatinnartunik pissarsiffiussaaq, tassami siunnersuuteqartup 

oqaatigisaatut atuartut immikkut atuartinneqartartut amerlanersaasa meeqqat 

atuarfianni inaarutaasumik misilitsissinnaalernissaat anguniarneqartariaqarpoq.   

Siunnersuuteqartoq isumaqatigaarput atuartut amerlanerpaat inaarutaasumik 

misilitsissimallutik atuarfik naammassisassagaat, taamaalillutik atuartut 

ataasiakkaat ilinniagaqalernissamik kissaatigisaminnik aallartitsinissaminnik 

periarfissaqalerniassammata. 

Taama oqaaseqarluta nalunaarusiortoqarnissaa ilalerparput, siunnersuutillu 

ilinniartitaanermut ataatsimiititaliami suliarineqarnissaa innersuussutigalugu. 


